
HESABAT 
 

Gəncə Şəhər İcra Hakimiyyəti yanında Yetkinlik yaşına çatmayanların işləri və 
hüquqlarının müdafiəsi üzrə komissiya 2023-cü il ərzində öz işini Azərbaycan 
Respublikasının 2002-ci il 31 may tarixli 336-IIQ nömrəli Qanunu ilə təsdiq edilmiş 
“Yetkinlik yaşına çatmayanların işləri və hüquqlarının müdafiəsi üzrə komissiyalar 
haqqında Əsasnamə”yə və Azərbaycan Respublikası Prezidentinin 8 may 2012-ci il tarixli 
626 nömrəli Fərmanı ilə təsdiq edilmiş “Uşaq hüquqlarının həyata keçirilməsinə dövlət 
nəzarəti Qaydası”nın 2.7.1-2.7.16-cı bəndlərinə uyğun qurmağa çalışmış, Azərbaycan 
Respublikasının Nazirlər Kabineti yanında Yetkinlik yaşına çatmayanların işləri və 
hüquqlarının müdafiəsi üzrə komissiyanın illik Tədbirlər Planı ilə müəyyənləşdirilmiş bir 
sıra tədbirlər həyata keçirmişdir. 

Yetkinlik yaşına çatmayanların işləri və hüquqlarının müdafiəsi üzrə komissiyanın 
tərkibi sədr, məsul katib və uşaqlarla iş üzrə məsləhətçi-psixoloq da daxil olmaqla, 11 
üzvdən ibarətdir. Komissiyanın illik iş planı tərtib edilmiş, keçirilən iclaslar 
protokollaşdırılmışdır. 
 Gəncə şəhərinin inzibati ərazisində Gəncə şəhər Körpələr Evi, Gəncə Gəncə 
şəhəri Məktəb yaşlı uşaqlar üçün qarışıq tipli uşaq evi və “SOS Uşaq Kəndləri 
Azərbaycan” Assosiasiyası Gəncə şəhər filialı fəaliyyət göstərir. 
 Hal-hazırda Gəncə şəhər Körpələr Evi təmir işləri ilə əlaqədar olaraq 
bağlandığından, orada olan körpələr digər körpələr evlərinə yerləşdirilmişdir. 

Əlavə məlumat üçün bildirək ki, il ərzində 7 nəfər 0-3 yaş arası uşaq Bakı şəhəri 1 
saylı Körpələr evinə (Gəncə Körpələr evi təmirdə olduğu üçün), 5 nəfər 3-18 yaş arası 
uşaq Gəncə şəhəri Məktəbəqədər və məktəb yaşlı uşaqlar üçün qarışıq tipli uşaq evinə, 
2 uşaq “SOS Uşaq Kəndləri-Azərbaycan” Assosiasiyasının Gəncə filialına yerləşdirilmiş, 
12 uşaq filialın “Qısamüddətli qayğı” layihəsinə cəlb edilmişdir. Eyni zamanda 
Azərbaycan Respublikasının Əmək və Əhalinin Sosial Müdafiəsi Nazirliyinin tabeliyində 
Sosial Xidmətlər Agentliyinin maliyyə dəstəyi ilə Regional İnkişaf üzrə Maarifləndirmə 
İctimai Birliyi tərəfindən həyata keçirilən 2023-cü il 1may-30 dekabr tarixlərini əhatə edən 
həssas qruplar, risqli qruplar və aztəminatlı ailələrdə böyüyən 3-5 və 6-12 yaş arası 
uşaqlar üçün 30 uşaq “Uşaqların dövlət müəssislərinə düşməsinin qarşısının alınması və 
çətin həyat şəraitində olan uşaqların və ailələrin sosial xidmətlərə çıxışının təmin edilməsi 
məqsədilə günərzi mərkəzlərinin xidmətinin göstərilməsi (Gəncə şəhəri)” layihəsinə cəlb 
olunmuşdur. Bu uşaqlar içərisində 20 faiz sağlamlıq imkanları məhdud olan uşaqlar var. 



Gəncə Şəhər İcra Hakimiyyəti yanında Yetkinlik yaşına çatmayanların işləri və 
hüquqlarının müdafiəsi üzrə Komissiyası tərəfindən valideyn himayəsindən məhrum 
olmuş uşaqların sosial xidmət müəssisələrinə düşmə səbəbləri ilə bağlı araşdırmalar və 
təhlillər aparılmışdır. 

İl ərzində uşaqların sosial xidmət müəssisələrinə yerləşdirilməsi ilə bağlı 
komissiyaya daxil olan müraciətlər araşdırılmış, təhlillərdən məlum olmuşdur ki, 0-3 yaş 
qrupu arasında uşaqların sosial xidmət müəssisələrinə yerləşdirilməsi ilə bağlı 
müraciətlərin əksəriyyəti arzuolunmaz hamiləlik, nikahdan kənah hamiləliklərlə bağlıdır. 
Eyni zamanda valideynlərdən birinin evi tərk etməsi və ya sağlam həyat tərzi keçirməməsi 
də uşaqların sosial müəssisəyə yerləşdirmə səbəbləri arasındadır. 

3-12 yaş arası uşaqlar isə adətən valideynlər arasında yaşanan problemlər, 
tərəflərdən birinin evi və ya uşağı tərk etməsi, nikahdan kənar doğulan uşaqların 
tərəflərdən birinə tərk edilməsi, sosial durumun aşağı səviyyədə olması, ananın narkotik 
aludəçiliyi və tüfeyli həyat tərzi keçirməsi səbəbilə sosial xidmət müəssisələrinə 
yerləşdirilirlər. 

Təhlillərdən aydın olur ki, 12-16 yaş arası uşaqlarla bağlı problemlər daha aktualdır. 
Belə ki, cinsi yetişkənlik dövrü, yetkinlik yaş sendromu ilə əlaqədar olaraq bəzi yetkinlik 
yaşına çatmayanlar ailədə ciddi problemlər yaşayır. Həmçinin qeyd edək ki, ehtiyac 
yarandığı təqdirdə onların sosial xidmət müəssisələrinə yerləşdirilməsi ilə bağlı daha çox 
problemlər yaşanır. İl ərzində 12-16 yaş arası 4 uşaqla bağlı komissiyaya müraciət daxil 
olmuşdur. Onlardan 4-ü də məişət zorakılığı zəminində müraciət etmiş, ailələri ilə qalmaq 
istəmədiklərini bildirmişlər. Hər 4 halda uşaqların müvəqqəti belə olsa hər hansı bir 
müəssisəyə yerləşdirilməsi, sosial və psixoloji reabilitasiyasiyasının aparılması prosesi 
çətinləşmiş, ailə ilə birlikdə yaşamaq istəməyən uşaqların sosial müəssisəyə 
yerləşdirilməsi mümkün olmamışdır. Belə ki, Sosial Xidmətlər Agentliyinin məlumatına 
əsasən 12-yaşdan yuxarı uşaqların sosial müəssisəyə yerləşdirilməsi arzuolmaz hal kimi 
qəbul olunur və istisna hallar olmaqla müraciətlər rədd olunur.  

Bu cür hallar baş verdikdə valideynlərlə söhbət aparılmış, izah edilmişdir ki, 
Azərbaycan Respublikasının Konstitusiyasının 17-ci maddəsinə əsasən uşaqların 
qayğısına qalmaq və onları tərbiyə etmək valideynlərin borcudur. Bu borcun yerinə 
yetirilməsinə dövlət nəzarət edir. 

Həmçinin onlara izah edilmişdir ki, Azərbaycan Respublikasının İnzibati Xətalar 
Məcəlləsinin 158-ci maddəsinə əsasən övladına qarşı istənilən növ şiddət göstərmək  
məişət zorakılığının qarşısının alınması haqqında qanunvericiliyin pozulması hesab 
olunur və o, bunun üçün məsuliyyət daşıyır. 

Azərbaycan Respublikası Ailə Məcəlləsinin 58.4. bəndinə əsasən valideynlər 
uşaqların əsas ümumi təhsil almasını təmin etməyə borcludurlar. Azərbaycan 
Respublikasında ümumi orta təhsil icbaridir və valideynlər övladlarının (qəyyumluğunda 
və ya himayəsində olan şəxslərin) erkən yaşlarından fiziki, əxlaqi və intellektual inkişafına 
şərait yaratmaq, onların icbari ümumi orta təhsil almasının təmin olunması və mənəvi 
yetkinliyi üçün məsuliyyət daşıyırlar. 

Həmcinin Azərbaycan Respublikası İnzibati Xətalar Məcəlləsinin 181.0.1. bəndinə 
əsasən təhsilin hər hansı pilləsindən, səviyyəsindən və formasından şəxsin məhrum 
edilməsinə görə valideyn barədə cəza tədbirinin görülməsinin nəzərdə tutulduğu izah 
edilmişdir. 



Nəticə olaraq bildirək ki, bu sahədə olan çətinlikləri nəzərə alaraq uşaqlar və 
valideynlərlə müəyyən iş aparılması, psixoloji dəstək göstərilməsi, uşaqların ehtiyac 
olduğu halda sosial uşaq müəssisələrinə yerləşdirilməsi prossesinədək olan müddətdə 
uşaqların sosial reabilitasiya və sığınacaq mərkəzlərində yerləşdirilməsinə ehtiyac 
duyulur. Gəncə şəhərində belə bir sığınacaq olmadığı üçün bu kimi hallarda böyük 
problemlər yaranır. Ona görə də xüsusilə 12-18 yaş arası uşaqlar üçün müvəqqəti 
sığınacaq və sosial reabilitasiya mərkəzinin yaradılması uşaqlarla reabilitasiya işlərinin 
aparılması və ailələrə geri dönüşünün təmin olunması üçün vacib addımlardan biri ola 
bilər. 


